
ЗАХИДАЛ 68

	 

	МОНГОЛЧУУД ДЭЛХИЙГ НОЁРХСОН НЬ

	 

	1932 оны зургаадугаар сарын 26

	 

	Чингис хааны нас барсны дараа түүний хүү Өгөөдэй Их хаан болжээ. Чингис хийгээд хамтран зүтгэгч монголчуудыгаа бодвол Өгөөдэй энэрэнгүй үзэлтэй, энхийг эрхэмлэгч хүн байв. «Манай эзэн Чингис асар их хүч гаргаж манай гүрний суурийг тавьсан юм. Одоо ард түмнийг энх тунх аж төрүүлж, хүнд хүчрээс хөнгөвчлөх цаг болсон» гэж тэр их хэлдэг байжээ. Феодалын тэр удирдагч өөрийн ангийн үзлийн үүднээс бодож сэтгэж байсныг нь анхаараарай. 

	Гэвч байлдан дагуулалтын үе дууссангүй, монголчууд улам цааш тэмүүлсээр байлаа. Тэд их жанжин Сүбээдэйгээр удирдуулан Европ тийш дахин довтолсон юм. Европын армиуд, цэргийн жанжид Сүбээдэйг яаж ч чадахгүй байв. Тэр довтолж эхлэхээсээ өмнө урьдчилан нарийн чанд бэлтгэж, мэдээ цуглуулахын тулд дайсагнагч орнууд руу нууц тагнуул элч илгээж уг орнуудын улс төр, цэргийн байдлыг сайтар мэдэж авдаг байв. Тулалдааны талбарт тэр цэрэг дайны асуудлыг гарамгай сайн мэддэг нь харагдаж түүний дэргэд европын цэргийн жанжид шушмаа хүүхэд адил байв. Сүбээдэй Багдад, баруун өмнөдөд орших сельжукийг хөндөлгүй шууд Орос руу зүглэжээ. Тэр зургаан жил ямагт урагшлан давшиж Москва, Киев, Польш, Унгар, Краковыг тонон дээрэмдэж эвдлэн сүйтгэжээ. 1241 онд Польш, Германы цэрэг Төв Европын Доод Силезид орших Лигницийн дэргэд бут цохигджээ. Европ нийтээрээ сүйрсэн мэт санагдаж монголчуудыг хэн ч хорьж чадахгүй байлаа. «Дэлхийн сод» хэмээн нэрлэгдэж агсан Фридрих II ч Монголоос ирсэн тэр жинхэнэ гайхамшгийн өмнө юу ч биш байв. Европын хаад, эрх баригчид мөхлийн даваан дээр тулж очоод байтал гэнэт аврагджээ. 

	Өгөөдэйн нас барсны дараа хаан ширээ залгамжлах талаар маргаан будилаан үүсжээ. Тийнхүү монголын арми нэг ч удаа ялагдаж байгаагүй ч гэсэн 1242 онд дорно зүг эх нутгаа чиглэн буцжээ. Европ дахин амьсгаа авч уужирч тайвширчээ. 

	Тэр үед монголчууд Хятадыг бүхэлд нь ноёрхож түүний умардад байсан Чин улс, бас өмнөд Хятадын Сүн улсыг ч мөхөөсөн байв. 1252 онд Мөнхийг монголын Их хаанаар өргөмжилж, Хувилай Хятадыг захирах эзэн хаанаар томилогджээ. Хар Хоринд суух Мөнх хааны өргөөнд Ази, Европоос олон хүн зочлон ирдэг байжээ. Тэглээ ч гэсэн Их хаан ерийн нүүдэлчдийн гэрт суусан хэвээр байжээ. Гэвч тэр асар гэр нь бүхэл бүтэн тив нутгуудаас дээрэмдэн авсан олз баялгаар чимсэн гоё сайхан өргөө байдаг байжээ. Худалдаачид, ялангуяа монголчуудыг худалдаа наймаанд дуртай гэж үздэг байсан лалын худалдаачид тэнд их очдог байжээ. Дэлхий дахиныг ноёрхон байгаа мэт харагддаг байсан тэрхүү асар гэр˗хотод гар урчууд, тэр үеийн од гариг судлаачид, математикчид, шинжлэх ухаанаар ажиллагчид зэрэг төлөөлөгчид хуран цуглардаг байлаа. Монголын их эзэнт улсын уудам нутаг даяар энх амгалан хэв журам тогтож, тив нутаг дамжин хөлхөх аян жингийн их зам ямагт хөл хөдөлгөөнтэй агаад хүмүүс тал бүр тийшээ аялан жуулчилдаг байв. Европ Ази хоёр хоорондоо улам нягт холбоо харилцаатай болж байв. 

	Янз бүрийн шашны төлөөлөгчид ч Хар хорин руу дараа дараалан яаран шамдан ирж байв. Тэд цөм тэрхүү дэлхийг байлдан дагуулагчийг шашинд оруулахыг хичээж байжээ. Тэр хүчирхэг ард түмнийг өөртөө шүтүүлж чадсан шашин өөрөө ч хүчирхэг болж бусад бүхнийг ялан дийлж чадах нь эргэлзээгүй байв. Ромоос пап лам ч элч төлөөлөгчөө илгээж несториан шүтлэгтэн христосынхон мусульман ба буддын шашинтан ч энд ирж байв. Монголчууд шинэ шашинтай болох гэж яарахгүй байв. Тэд ер нь шашин шүтдэггүй байсан. Нэг үе Их хаан христос шашныг авах гэсэн үзэл санаа гарахад шоолж байсан удаатай боловч пап ламын санаархлыг хүлээн авахгүй байж чадаагүй юм. Эцсийн эцэст монголчууд аажмаар суурьшсан улс орнуудынхаа шүтдэг байсан шашныг даган шүтэх болжээ. Хятад ба Монголд байсан тэдний ихэнх хүмүүс буддын шашин шүтэх болж Дундад Азид байсан нь мусульман шашин, Орос, Унгар зэрэг дэх нь христос шашин ч шүтдэг болсон байж магадгүй билээ. 

	Ром дахь Ватиканы папын номын санд Их хаанаас (Мөнх хаанаас) папад ирүүлсэн захидлын эх одоо ч байдаг ажээ. Тэр захидлыг араб хэлээр бичжээ. Өгөөдэйн нас барсны дараа пап шинэ хаанд элч илгээж Европ руу дахин цөмрөн орохгүй байхыг түүнээс хүссэнээс зайлахгүй. Яагаад гэвэл европчууд түүнд тохь муутай хандаж байгаа тул довтлох болно гэж хаан папад хариу бичсэн байлаа. 

	Мөнх хааны үед бас л дахиад байлдан дагуулж, эвдлэн сүйтгэх болжээ. Мөнхийн дүү Хулагу Персийн эзэн хаанаар сууж байв. Багдадын Халиф Хулагугийн уурыг хүргэсэн учир Хулагу түүнд элч илгээж, амласнаа биелүүлсэнгүй хэмээн зэмлээд хойшид хүн төрхтэй байвал таарна, тэгэхгүй бол эзэмшлийг чинь хасах болно гэдгийг анхааруулжээ. Халиф их л мунхаг хүн байсан учир урьдах туршлагаас сургамж авсангүй. Тэр Халиф Хулагугийн эгдүү хүргэсэн хариу өгч, элчийг нь Багдадын цугларсан олноор доромжлуулсан байв. Хулагугийн монгол зан түүнийг тэвчээгүй нь лавтай. Хилэн нь хөдөлсөн Хулагу Багдад руу очиж, дөч хоног бүслэн хаасныхаа дараа эзлэн авчээ. «Мянга нэгэн шөнийн үлгэрийн» хот хийгээд таван зуун жилийн турш түүний хураан цуглуулсан эд баялаг тийнхүү эцэс төгсгөл болжээ. Халиф ба түүний үр хүүхэд, төрөл төрөгсдийг цаазаар авчээ. Долоо хоногийн турш аллага хядлага болж Тигр мөрөн олон бээрийн газар цусанд будагдсан байжээ. Бүтэн хагас сая хүний амь үрэгдсэн гэж ярилцдаг. Урлаг, утга зохиолын бүх л эрдэнэсийн сан, бүх номын сан устаж сүйджээ. Багдад хот үнсэн товрог болтлоо эвдрэн сүйрчээ. Мянган жилийн турш байсан Өрнөд Азийн эртний усжуулах систем хүртэл Хулагугийнхны хөлд үрэгджээ. 

	Алеппо (Халеб) Эдесс болон бусад олон хот ч мөн тэгж сөнөж Өрнөд Ази тийнхүү шөнийн харанхуйд орсон ажээ. Түүхчид, уг үйл явдлыг нүдээр үзэгчид тэр үеийг «шинжлэх ухаан, сайн үйлсийн цөвийн цаг» гэж ярилцдаг юм. Палестинд илгээсэн монголын арми египетийн султан Бейбарсад ялагдсан байв. Тэр султан бандук хэмээх галт зэвсгээр зэвсэглэсэн хороотой байсан учраас Бандукдар гэсэн сонин хочтой байжээ. Ийнхүү бид одоо галт зэвсгийн үед хүрч ирлээ. Хятадууд дарийг аль эртнээс мэдэх болсон юм. Монголчууд хятадуудаас уламжлан дарийг мэддэг болсон нь магад, тэдний ялаад байдаг нь галт зэвсэг хэрэглэсэнтэй холбоотой байсан байж ч болох юм. Монголчуудаар дамжин Европ галт зэвсэгтэй болсон байв. 

	1258 онд Багдадыг эвдлэн сүйтгэснээр Аббасидуудын хаанчлалын үлдэгдэл бүрмөсөн эцэс болжээ. Энэ бол Өрнөд Ази дахь арабуудын соёл иргэншлийн төгсгөл байлаа. Түүнээс асар хол орших Испанийн өмнөд дэх Гранад араб уламжлал хадгалагдсаар байлаа. Тэр нь мөхөх хүртлээ бас хоёр зуу илүү жил оршин тогтножээ. Арави орон өөрөө ач холбогдлоо түргэн алдаж, түүний ард түмэн тэр үеэс хойш түүхэнд том үүрэг гүйцэтгэж чадахыг больжээ. Хожим нь Арави нутаг туркийн Оттоманы эзэнт улсын нэг хэсэг болжээ. 1914—1918 оны дэлхийн нэгдүгээр дайны үеэр англичуудын тухиралтаар арабууд туркуудийн эсрэг бослого гаргаж тэр үеэс хойш Арави нь аль нэг байдлаар биеэ даасан улс болжээ. 

	Хоёр жилийн хугацаанд халиф гэж байсангүй. Дараа нь султан Бейбарс аббасидын сүүлчийн халифын төрлийнхөө хүнийг эзэн захирагчаар томилсон байна. Гэвч тэр улс төрийн эрх мэдэлгүй, зөвхөн шашны толгойлогч байжээ. Гурван зуун жилийн дараа тэр титмийг өмсөгч сүүлчийн хүнээс уг титэм Константинополь дахь туркийн султанд шилжжээ. Хэдэн жилийн дараа уг хоёр титмийг эзэн хаан Мустаф Кемаль хүчингүй болгох хүртэл тэр цолыг туркийн султан хэрэглэсээр байжээ. 

	Би ярих сэдвээсээ бүр хазайчихлаа. Мөнх хаан 1259 онд нас баржээ. Нас барахынхаа өмнө тэр бас Төвөдийг эзэлжээ. Тэгээд Хятадыг захирагч Хубилай Их хаан болжээ. Хубилай Хятад орныг ихэд сонирхдог учир тэнд удтал суужээ. Тиймээс нийслэлээ Хар Хориноос Бээжинд шилжүүлж, түүнд Ханбалык буюу эзэн хот гэсэн нэр өгчээ. Хубилай Хятадын асуудлыг илүү их анхаарч өөрийн асар том эзэнт гүрний хэрэг явдлаас баахан хөндий байсан учир яваандаа монголын том эзэд биеэ даах болсон ажээ. 

	Хубилай Хятадыг байлдан дагуулж дууссан болооч түүний хийсэн аян дайн монголчуудын хийж байсан түрүүчийн аян дайнаас нэн ялгаатай байв. Харгисалж, эвдлэн сүйтгэх нь эрс багасжээ. Хятадууд түүнд эелдгээр хандаж, соёл иргэншлийн нөлөө үзүүлсэн байна. Хятадууд түүнд сайнаар хандаж, түүнийг ер нь бараг өөрийн хүн шигээр боддог байв. Хубилай хаан үнэхээр ч хятадын уламжлалт Юань улсын хаанчлалыг тогтоосон юм. Хубилай Тонкин, Аннам хийгээд Бирмийг өөрийн эзэнт улсын бүрэлдэхүүнд нэгтгэжээ. Хубилай Япон ба малайн орнуудыг эзлэн дагуулахыг оролдсон боловч монголчууд далай тэнгист дасаагүй, хөлөг онгоц хийж чаддаггүй байсан учир амжилт олсонгүй. 

	Мөнхийг хаанчилж байх үед Францын Людвик IX˗ элчин төлөөлөгчөө ирүүлж мусульманчуудын эсрэг монголчууд ба загалмай шашинт Европын гүрнүүдийн холбоо байгуулахыг санал болгосон байлаа. Загалмайтны аян дайны үеэр олзлогдсон хөөрхий Людвик хүнд байдалд орсон бололтой байв. Гэвч монголчууд тийм холбоо тогтоох хүсэлгүй, шашны ялгаанаас болж ямар нэгэн ард түмний эсрэг довтлохыг хүсэхгүй байлаа. 

	Тэгээд ч ер нь тэд яах гэж, хэний юуны эсрэг Европын өчүүхэн ван, эзэдтэй холбоо тогтоох билээ дээ? Өрнөд европын буюу лалын шашинт улсуудын цэргийн хүч чадлаас айх юм тэдэнд огт байхгүй байв. Зөвхөн цэвэр тохиолдлоор л Өрнөд Европ монголчуудын довтолгооноос аврагджээ. Туркийн сельжукүүд монголчуудад захирагдан алба барьдаг байлаа. Зөвхөн ганц Египетийн султан монголын армид цохилт өгсөн удаа бий боловч хэрэв хичээсэн бол монголчууд түүнийг байлдан дагуулах л байсан гэдэгт эргэлзэх юм байхгүй билээ. Монголын хүчирхэг эзэнт гүрэн Ази, Европыг нэвт дамнан тогтнож байлаа. Урьд хэн ч тийм их эзэнт гүрнийг байгуулж байсангүй. Монголчуудын байлдан дагуулалт шиг тийм том байлдан дагуулал түүхэнд гарч байсангүй. Тэр үед монголчууд үнэхээр дэлхийг эзэгнэгч гэж санагдахаар байв. Тэд зөвхөн Энэтхэгийг чиглэн ирээгүй учраас л Энэтхэг орон тэдний ноёрхлын гадна үлджээ. Хэмжээгээрээ бараг

	Энэтхэгтэй адил нутаг дэвсгэр бүхий Өрнөд Европ бас тэр эзэнт улсын хүрээнд ороогүй байв. Гэвч бараг өрөвч сэтгэлийн үүднээс л тэдэнд халдаагүй бөгөөд тэднийг залгия гэсэн санаа монголчуудын толгойд орсон л бол гүйцэх нь тэр байлаа. Арван гуравдугаар зууны үеийн байдал ийм шиг л төсөөлөгднөм бус уу. 

	Гэвч монголчуудын асар их эрчим чадал саарч эхлэн, байлдан дагуулалтаа үргэлжлүүлэх гэсэн санаа нь суларсан бололтой. Тэр үед хүмүүс явган буюу унаа хөсгөөр тун алгуур аажим аялдаг байсныг мартаж үл болно. Арай хурдан аялах зорчих арга байсангүй. Зөвхөн Монголын армийг эх нутгаас нь хөдөлгөн эзэнт улсын өрнөд хязгаар хүргэнэ гэхэд л жил явж хүрэх байв. Олз омог олж чадна гэсэн найдвар л байгаагүй бол эзэнт улсынхаа нутаг дамжин хөндлөн гулд тийм их зам туулж байлдан дагуулалт хийхийг монголчууд тийм ч их эрмэлзэхгүй байв. Түүнээс гадна монголын морьтон олон удаа амжилттай байлдан дагуулал тонуул дээрэм хийж үлэмж их баяжсан байлаа. Бүр боолтой болж авсан хүмүүс ч тэдний дотор олон байсан нь магад. Тийм учраас тэд тайвширч, энх тунх аж төрөх ёсонд дасаж байв. Ер нь хүссэн хүсэлдээ хүрсэн хүн эцэст нь ямагт тайван сууж амьдрахыг хичээдэг жамтай билээ. 

	Монголын тэр асар их эзэнт гүрнийг удирдан жолоодно гэдэг хялбар хэрэг биш байсан нь мэдээж. Тийм учраас эзэнт их гүрэн задарч эхэлсэн нь гайхах асуудал биш юм. Хубилай хаан 1292 онд нас баржээ. Түүнээс хойш Их хаан гэж байсангүй. Эзэнт гүрэн таван том улс болон хуваагджээ. 

	Бүрэлдэхүүнд нь Монгол, Манж, Төвөд нутаг ордог Хятадын эзэнт улс. Энэ бол Юань улсаас гаралтай Хубилайн удмынхны ноёрхолд байсан эзэнт улсын гол хэсэг байв. 

	Алс өрнөдөд Орос, Польш, Унгарын нутагт Алтан Ордны эзэнт гүрэн (монголчууд тэр нутгийг тэгж нэрлэдэг байв) гэж байв. 

	Перс, Месопотам, бас Дундад Азийн зарим хэсгийг хамарсан Хулагугийн байгуулсан Ильхаадын эзэнт гүрэн гэж байв. Турк˗сельжукүүд түүнд алба төлдөг байлаа!

	Төвөдөөс хойгуур Их Турк хэмээн нэрлэгдэх Цагаадайн эзэнт улс байв. Монгол ба Алтан Ордны хооронд монголчуудын Сибирийн эзэнт улс гэж байлаа. 

	Хэдийгээр монголчуудын их эзэнт гүрэн задарлаа ч гэсэн тус тус хэсгүүд нь хүртэл хүчирхэг эзэнт улсууд байлаа. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

